
MAJLIS KONVOKESYEN KE-32 UUM AKAN LEBIH MODEN DAN INTERAKTIF 

 
UUM ONLINE: Hampir dua minggu Majlis Konvokesyen Ke-31 Universiti Utara Malaysia 
(UUM) menutup tirainya, namun jasa dan sumbangan tenaga kerja di belakang tabir yang 
memastikan kejayaan dan kelancaran majlis bersejarah itu tidak pernah dilupakan. 
  
Naib Canselor, Prof. Dr. Ahmad Bashawir Abdul Ghani berkata, bukan mudah untuk 
menjayakan majlis yang dihadiri lebih 20,000 orang itu, namun berkat kerja kuat semua 
petugas telah membuktikannya dengan kelancaran majlis yang berlangsung selama lima 
hari itu. 

"Saya berharap pada tahun hadapan akan lebih baik lagi dan saya akan pastikan pengisian 
agenda yang lebih hebat dan membuat penambahbaikan dari aspek input dan idea baharu di 
sepanjang majlis itu nanti. 
  
"Majlis Konvokesyen Ke-32 pada tahun hadapan, saya berharap untuk menonjolkan lebih 
banyak teknik moden, canggih dan lebih interaktif supaya majlis ini akan meninggalkan 
kenangan kepada semua," katanya pada Majlis Sekalung Budi dan Penghargaan Kepada 
Petugas Majlis Konvokesyen Ke-31 UUM di Panggung Eksperimen, Dewan Mu'adzam Shah, 
tengah hari tadi. 
  
Tambah beliau, majlis konvokesyen tahun ini juga melakar sejarah apabila Raja Muda 
Kedah Darul Aman telah dimasyhurkan sebagai Pro-Canselor UUM baharu. 
  
Katanya, beliau berharap UUM akan terus cemerlang bukan sahaja di peringkat nasional, 
malah di peringkat Antarabangsa, hasil usaha gigih warga universiti. 

